Thema: Y Rhyfel Byd Cyntaf 
Martin Niemöller. 

Cofiwch addasu’r iaith i siwtio’ch ardal/plant. Mae Ppt wedi ei baratoi i gyd-fynd â’r gwasanaeth.

Sleid 1: Teitl – Y Rhyfel Byd Cyntaf

Dros gan mlynedd yn ôl,  ar Fehefin 28ain 1914, saethwyd yr Archddug Franz Ferdinand  yn Bosnia a bu farw.  Oherwydd hyn  cychwynnodd  y Rhyfel Byd Cyntaf. 

Am fod yr Almaen yn bygwth lot o wledydd ymunodd Prydain yn y brwydro a chyhoeddi rhyfel yn erbyn yr Almaen ar y 4ydd o Awst 1914.
Tua 3 miliwn o bobl sy’n byw yng Nghymru. Yn ystod y Rhyfel Byd Cyntaf bu farw 10 miliwn o filwyr, sef dros dair gwaith y nifer o bobl sy’n byw yng Nghymru.

Mewn amser o ryfel mae’n anodd meddwl am y milwyr a’r bobl sydd ar yr ochr arall i’r frwydr. Mae’n haws meddwl amdanynt i gyd fel ‘ y gelyn’.
Ond weithiau mae’n werth cofio mai pobl sydd ar y ddwy ochr mewn rhyfel, a bod milwyr y gelyn hefyd yn meddwl am werth bywyd a phwrpas rhyfel.
Sleid 2: Llun o Niemöller ar long
Heddiw rydym am sôn am un milwr Almaeneg sef Martin Niemöller. 
Ymunodd Martin â llynges yr Almaen yn ystod y Rhyfel Byd Cyntaf. Roedd yn is-lifftenant ar longau tanfor - submarines.
Ym 1918 cafodd Niemöller gapteinio ei long danfor ei hun, a suddodd o a’i griw dri o longau’r Prydain rhwng Mehefin a diwedd y rhyfel ar yr 11eg o Dachwedd, 1918. 

Sleid 3: Llun o Niemöller a disgrifiad o’i fedalau
Roedd Martin yn forwr (sailor) da iawn. Roedd yn dilyn y gorchmynion roedd e’n derbyn gan lywodraeth yr Almaen ac roedd yn llwyddiannus iawn.
Ond, doedd Martin ddim yn hapus gyda’r hyn roedd e’n wneud. Doedd e ddim yn hapus o wybod bod ei elynion yn boddi a marw.
Sleid 4: Llun o long-danfor
Ar  25ain o Ionawr, 1917 cafodd  Martin orchymyn i saethu at, a suddo, llong Ffrengig oedd yn ceisio achub bywydau morwyr oedd yn nofio yn y môr ar ôl i’w cwch suddo. 
Newidiodd y digwyddiad yma ei fywyd am byth. Doedd o ddim eisiau lladd mwy o ddynion. Doedd ei gydwybod ddim yn glir.

Blwyddyn wedyn yn 1918 roedd bywyd  Martin ei hun mewn perygl. Cafodd ei long-danfor ei saethu tair gwaith .  Gorfodwyd i’w llong-danfor i ddeifio ac aros yn isel yn y môr nes iddi nosi. 

Dechreuodd Martin ofyn iddo’i hun, 'A oes Duw? A oes pwrpas mewn bywyd? '

Un tro aeth Martin a’i long ar goll a gorfod ffeindio llwybr drwy’r môr ger ynys  Corfu a oedd yn llawn ffrwydron. Roedd e’n credu mai gwyrth oedd y ffaith iddo ef a’i griw gael byw.
Penderfynodd nad yn y fyddin oedd ei ddyfodol, ond bod gan Dduw gynllun ar ei gyfer.
Daeth Martin yn weinidog Cristnogol yn yr Almaen.

 Yn ystod yr Ail Ryfel Byd safodd yn erbyn Hitler a’r Natsïaid.
Sleid 5:  Sachsenhausen

Cafodd ei arestio gan y Gestapo – heddlu dychrynllyd Hitler.
Carcharwyd Niemöller yng ngwersylloedd crynhoi Sachsenhausen a Dachau am saith mlynedd, o 1938 i 1945.
Sleid 6: Dachau

Geiriau enwocaf Niemöller oedd,
Daethant yn gyntaf  am y Sosialwyr, ond nes i ddweud dim, doeddwn i ddim yn Sosialydd. 
Yna daethant am yr Undebwyr Llafur,  ond nes i ddweud dim, doeddwn i ddim yn Undebwr.  
Yna daethant am yr Iddewon, ond nes i ddweud dim, doeddwn i ddim yn Iddew. 
Yna daethant i fy nôl i  - a doedd neb ar ôl i siarad o’m mhlaid i.
Sleid 7: Niemöller yn 1952

Roedd y Rhyfel Byd Cyntaf yn erchyll. Bu farw miliynau ac fe anafwyd degau o filoedd. Galwyd y Rhyfel yn ‘the war to end all wars’, ond fel dyn ni’n gwybod mae rhyfeloedd yn dal i ddigwydd ar draws y byd.
Fe lwyddodd Martin i fyw drwy ddwy ryfel byd. Newidiwyd ei fywyd yn llwyr ar ôl gweld realiti rhyfel. Trodd at Gristnogaeth ac i ffwrdd o gasineb a thrais. Treuliodd weddill ei fywyd yn ymgyrchu dros heddwch ac yn protestio yn erbyn arfau niwclear.
Sleid 8: Yr adnodau isod
Un o negeseuon  y ffydd Gristnogol ydy pwysigrwydd cariad. Cariad tuag at ein gilydd, ein ffrindiau a’n gelynion. Hefyd mae’r Beibl yn annog pawb i fyw mewn heddwch a’i gilydd hyd eithaf eu gallu.
 Dydy’r Beibl ddim yn dweud dylai pobl wneud dim pan maent yn gweld drygioni o’u cwmpas, rhaid gweithredu. Dyma rai adnodau o lyfr y Diarhebion:

Siarad ar ran y bobl hynny sydd heb lais, ac amddiffyn y rhai sydd wedi colli popeth. 

Coda dy lais o'u plaid nhw, barna'n gyfiawn, a dadlau dros hawliau'r rhai mewn angen a'r tlawd. 

Diarhebion 31: 8-9 
  Gweddïwn: Ein Tad, Diolch i Ti ein bod ni’n byw ar hyn o bryd mewn gwlad heddychlon. Diolch mai rhywbeth sy’n perthyn i’n gorffennol ydy’r ddwy ryfel byd. Rydyn ni’n tristau wrth glywed mor aml am ladd, am gasineb ac am drais. Rydyn ni’n diolch am ddynion fel Martin Niemöller a drodd i ffwrdd oddi wrth eu hen fywydau treisgar a throi at Iesu a’r ffydd Gristnogol. Helpa ni i ddefnyddio’n lleisiau i siarad ar ran pobl sy’n wannach na ni ein hunain. Helpa ni fyw mewn heddwch ac i gofio am holl egwyddorion cariadus y Beibl.   Amen. 

